Тарихтағы ұмытылмайтын күн

2021 жылғы 30-31 мамыр           

Қазақстан халқы Ассамблеясынан сайланған Мәжілістегі депутаттық топ мүшелері Саяси қуғын-сүргін және ашаршылық құрбандарын еске алу күніне арналған іс-шараларға қатысты.

Депутаттар Ақмола облысы Ақмол ауылындағы «АЛЖИР» музей-мемориалдық кешенінде, Қарағанды облысы Долинка ауылындағы Саяси қуғын-сүргін құрбандарын еске алу музейінде болып, қуғын-сүргін және ашаршылық құрбандарына тағзым етті. 
Тарихи деректер бойынша, Қазақстанда 103 мыңнан астам адам қуғын-сүргінге ұшырап, 25 мыңнан астам адам атылған, олардың ішінде қазақстандық элитаның өкілдері: көрнекті ғылым, мәдениет, саясат қайраткерлері бар. 1937-1938 жылдары Т.Рысқұлов, Н.Нұрмақов,                           С. Қожанов, У. Құлымбетов, О. Исаев, О. Жандосов, А. Досов, А. Асылбеков,  Ж. Сәдуақасов, С. Сапарбеков, Т. Жүргенов және басқалары «ұлтшыл» және тыңшылық жасады деп айыпталған. Саяси қуғын-сүргінге ұшыраған көрнекті мәдениет және ғылым қайраткерлері – Ә.Бөкейханов, А. Байтұрсынов, М. Дулатов, А. Ермеков, Х. Досмұхамедұлы, М. Тынышбайұлы, М. Жұмабаев, С. Сейфуллин, І. Жансүгіров, Б. Майлин, С. Асфендияров, Ж. Шанин, Қ. Кемеңгеров және басқалар болды.

Статистикаға сәйкес, Қазақстанға 800 мың неміс, 102 мың поляк, 19 мың кәріс отбасы, 507 мың Солтүстік Кавказ елдерінің өкілдері жер аударды. Елімізге өз еріктерінен тыс Қырым татарлары, түріктер, гректер, қалмақтар, кәрістер, финдер, немістер, поляктар, күрдтер мен қарашайлар, месхеттік түріктер мен өзге де этнос өкілдері келді. 

Үздіксіз жалғасқан саяси науқандар мен қуғын-сүргіннен есін жия алмай жатқанына қарамастан, қазақ халқы тағдырдың тәлкегіне түскен барша ұлыстарды бауырына басты. Қазақ халқының төзімділігі мен жанашырлығы көптеген адамдарға қиын уақытта аман қалуға көмектесті.Тоталитаризмнен зардап шеккен көптеген этнос өкілдері үшін қазақ жері құтты мекенге айналды.

Депутаттардың пікірінше, қазақстандықтардың борышы – осы қанқұйлы жылдардың оқиғасын, саяси репрессияның  жазықсыз құрбаны болған азаматтардың есімдерін ұмытпау, оларды мәңгі есте сақтау және осындай оқиғалардың қайталануына жол бермеу.
Бүгінде Қазақстан аумағында көптеген депортацияланған этностардың ұрпақтары өмір сүруде. Олардың жүректері бала кезінен аға ұрпақ өсірген қазақ халқына деген ризашылыққа толы.

Тәуелсіздік жылдарында Ұлы Дала тарихын және оның этностарының бекзаттығын әрдайым есте сақтайтын, алдына қойылған барлық мақсаттарға қол жеткізе алатын ұрпақ өсіп, елі үшін, жері үшін еңбек етуде.

